
Tar la dumonda 1: Pervia da l'introducziun dal nov register da taglia e da la nova 

applicaziun da taxaziun, ch'è vegnida realisada senza resursas da persunal supple-

mentaras, èn las pendenzas s'augmentadas sco spetgà. Per ils 31 da december 

2025 han ins pudì terminar 65 pertschient dals cas da la perioda fiscala dal 2024 e 

98 pertschient dals cas da las periodas fiscalas precedentas. Ils ultims dus mais 

(mars ed avrigl 2026) è la producziun stada, calculada sin 12 mais, sur il total dals 

cas ch'ins ston liquidar mintg'onn. Senza eveniments imprevisibels (sco stretgas da 

persunal, mancanzas pervia da malsognas, mancanza da furmaziuns d'allianzas da 

taglias communalas u vischnancas che termineschan la collavuraziun a la taxaziun) 

vegn l'Administraziun da taglia a pudair liquidar las pendenzas fin la fin dal 2028. 

Tar la dumonda 2: L'Administraziun chantunala da taglia sco er las vischnancas ed 

allianzas da vischnancas che fan er taxaziuns da taglia sa stentan da terminar quel-

las tenor la data da recepziun. Suenter avair liquidà las pendenzas vegn l'Administra-

ziun chantunala da taglia puspè ad esser abla da terminar la gronda part da las taxa-

ziuns da taglia entaifer in onn, a partir dal mument ch'ella retschaiva la decleraziun 

da taglia. Resalvads restan cas singuls ch'èn cumplexs. Las finamiras che la Regen-

za prescriva per ina taxaziun a temp da las persunas cun activitad da gudogn depen-

denta e da las persunas pensiunadas èn mintgamai fixadas en la missiva dal preven-

tiv. Ellas importan per la taxaziun da l'onn fiscal n-1 85 pertschient e per la taxaziun 

dals onns precedents 95 pertschient. Questas finamiras ambiziusas n'èn betg vegni-

das adattadas per la fasa limitada durant e suenter l'introducziun da la nova applica-

ziun da taxaziun. 

Tar la dumonda 3: L'augment da las pendenzas n'ha naginas consequenzas direc-

tas sin las perditas da taglia. La facturaziun provisorica vegn fatga mintg'onn, inde-

pendentamain dal stadi da pendenzas. Ultra da quai pon ils pajataglias laschar adat-

tar a temp la facturaziun ed uschia impedir ina collisiun temporara dals quints da ta-

glia da differents onns fiscals. Sch'ina persuna fa midada davent dal chantun vegn la 

taxaziun per regla anticipada per reducir uschia la ristga d'incassament.  

Las taxas e taglias chantunalas nunincassablas vegnan preschentadas e commen-

tadas en il quint annual dal chantun sut la rubrica 5131 «taglias chantunalas». Ils 

onns 2023, 2024 e 2025 è la cumpart da la taglia nunincassabla restada constanta 

tar 0,4 pertschient da tut las entradas da taglia, quai ch'inditgescha che la ristga da 

perditas fiscalas è constanta. 

Tar la dumonda 4: La nova applicaziun da taxaziun cuntegna ina collecziun da re-

glas. Questa collecziun da reglas n'è betg ina intelligenza artifiziala automatica exter-

na u in sistem da software ch'emprenda en moda autodidactica d'endatar, analisar e 

giuditgar giuridicamain las datas fiscalas. Cun questa collecziun da reglas po in cas 

vegnir taxà automaticamain, sch'el ademplescha tut las reglas definidas aposta. Sin 

basa da la perioda fiscala dal 2025 examinescha l'Administraziun da taglia la funcziu-

nalitad, l'adattaziun e coordinaziun sco era las analisas da qualitad e quantitad da 

questa collecziun da reglas per ils cas che duain en l‘avegnir vegnir taxads automa-

ticamain.  

L'Administraziun da taglia quinta d'avair terminà l'examinaziun ed adattaziun da la 

collecziun da reglas fin la fin dal 2026 e da pudair far las emprimas taxaziuns cum-

plettamain automaticas sin basa da questas reglas il 2027 per la perioda fiscala dal 

2026. La finamira da l'Administraziun da taglia èsi, da pudair taxar var 10 pertschient 

dals cas en il chantun en moda cumplettamain automatica sin basa da la collecziun 

da reglas. Quai vegnan ad esser cas simpels, uschia ch'ins po spargnar qua tras bler 

pli pauc che 10 pertschient dal temp. A gudagnar temp vegnan qua tras cunzunt las 

vischnancas ed allianzas da vischnancas che fan er taxaziuns. Tut en tut n'èsi betg 

da quintar che las resursas da persunal vegnian reducidas. Las pendenzas ch'èn anc 

da liquidar e cunzunt las refurmas fiscalas che spetgan (midada da sistem da l'impo-

siziun da taglia sin la valur da l'atgna locaziun / introducziun da la taglia immobigliara 

speziala sco er la taxaziun individuala) vegnan a duvrar resursas da persunal sup-

plementaras. 

